
– Sonja er uppvaksin í Javnaðarflokkinum 
og kennir flokkin og fólkini væl og virðiliga. 
Eg vænti, at um hon hevði sovið uppá tað, 

so hevði hon ikki tikið hesa avgerðina, 
sigur ein vónbrotin Jóannes Eidesgaard, 

fyrrverandi formaður í Javnaðarflokkinum

Tá lógaruppskotið um 
broyting í hjúnabands­
lógini kemur fyri løgtingið 
verður áhugavert at síggja 

hvussu atkvøðurnar hjá javnaðar­
tingmanningini falla. – Atkvøður 
allur Javnaðarflokkurin fyri uppskot­
inum, so hevur Sonja eitt forklárings­
problem. 

Tað kom heldur óvart á, tá ið 
Sonja Jógvansdóttir týskvøldið 
boðaði frá, at hon meldaði seg 
úr Javnaðarflokkinum – bert ein 
dag eftir, at samgonguskjalið varð 
undirskrivað. Jóannes Eidesgaard, 
fyrrverandi formaður, hevur roynt 
at samanborið hendan atburð við 
onnur tingfólk, sum skifta flokk, og 
hetta minnir hann mest um Gerhard 
Lognberg á sinni – hóast hann ikki 
sjálvur meldaði seg úr, men varð 
tveittur úr flokkinum. 

– Tað er soleiðis, at tá eitt tingfólk 
hevur eitt høvuðshjartamál, sum 
yvirskuggar onnur mál, so er tað 
vandamikið fyri ein politiskan flokk, 
sigur hann. 

Fyri Gerhard Lognberg var sand­
oyartunnilin tað einasta málið 

við stórum týdningi, og fyri Sonju 
Jógvansdóttir tykist støðan vera tann 
sama – tó málið hesaferð ikki er ein 
tunnil, men rættindi hjá samkyndum 
at giftast borgarligt. 

– Sonja kennir Javnaðarflokkin 
inn og út, og tí undrar tað meg, at 
hon kann taka eina slíka avgerð bert 
dagar aftaná valið, sigur Jóannes 
Eidesgaard. 

Fyrrverandi politikarin heldur, at 
hevði Sonja sovið uppá tað, so hevði 
úrslitið sæð øðrvísi út. 

– Tað sær út til, at Sonja hevur 
tikið avgerð í sinnismuni, og eg ivist 
als ikki í, at veruleikin hevði verið 
øðrvísi, um hon hevði sovið uppá tað, 
sigur Jóannes Eidesgaard. 

Vónbrotið er stórt
1021 fólk settu sín kross við Sonju 
Jógvansdóttir 1. september, og sum 
vera man er vónbrotið stórt, nú 
tingkvinnan ikki longur er partur av 
samgonguni – um enn hon framvegis 
stuðlar henni. Summi eru vónbrotin 
av samgonguni, og onnur av Sonju. 
Felags er tó kenslan av, at tað, sum 
skuldi bróta upp úr nýggjum, ikki 
hevur fingið eina serstakliga góða 
byrjan. 

– Eg má siga, at eg eri ørkymlaður 
og vónbrotin av hesum. Eg veit ikki 
hvat er farið fram, men hetta er 
ein ótrúliga keðiligur máti at byrja 
eitt samgonguskeið, sigur Jóannes 
Eidesgaard. 

Hann vísir á, at í hansara tíð sum 
formaður og løgmaður var hann 
tilvitaður um, at ymisk tingfólk 
krevja ymiska viðferð, og kanska 
er tað júst manglandi tilvitanin av 
tørvinum hjá Sonju, sum hevur elvt 
til hetta. 

– Sjálvandi kann ein siga, at tá 
útfallið gjørdist hetta, so kundi Aksel 
gjørt okkurt øðrvísi. Kanska Sonja 
hevur havt tørv á størri umsorgan, 
tað er ringt at siga. Men óansæð 
hvat, so er trupult at skilja hví tað 
endaði sum tað gjørdi, sigur Jóannes 
Eidesgaard. 

Hann vísur á, at tá ið lógarupp­
skotið um broytingina í hjúnabands­
lógini kemur fyri tingið, tá verður 
áhugavert at frætta hvussu atkvøð­
urnar falla hjá javnaðartingmann­
ingini. 

– Atkvøða øll í Javnaðarflokkinum 
fyri broytingini í hjúnabandslógini, so 
hevur Sonja eitt forkláringsproblem, 
sigur Jóannes Eidesgaard at enda.


